
OʻZBEKISTON GLOBAL-IQTISODIY 
RAQOBATBARDOSHLIGINI OSHIRISHDA 
RAQAMLI IQTISODIYOTNING OʻRNI

Kuvatova Oliya Sheraliyevna
Toshkent davlat iqtisodiyot universiteti 
Moliya va moliyaviy texnologiyalar kafedrasi katta o‘qituvchsi, PhD.
E-mail: oliyakuvatova0808@gmail.com

Annotatsiya. Mazkur maqolada raqamli iqtisodiyotning zamonaviy global iqtisodiy jarayonlardagi o‘rni va ahamiyati tahlil 
qilinadi. Raqamli iqtisodiyotning shakllanish bosqichlari hamda uning asosiy texnologik drayverlari — ma’lumotlarni 
raqamlashtirish, axborot-kommunikatsiya texnologiyalari infratuzilmasi, sun’iy intellekt, bulutli hisoblash va blokcheyn 
texnologiyalari keng yoritilgan. Tadqiqotda raqamli iqtisodiyotning mikro va makro darajadagi ta’siri, xususan kichik va 
o‘rta biznes uchun yaratilayotgan imkoniyatlar, eksport salohiyati hamda yalpi ichki mahsulot o‘sishiga qo‘shayotgan 
hissasi tahlil etilgan.

Shuningdek, raqamli tafovut, kiberxavfsizlik, infratuzilma yetishmovchiligi va malakali kadrlar ta’minoti bilan bog‘liq 
muammolar ko‘rib chiqilgan. Maqolada O‘zbekiston sharoitida raqamli iqtisodiyotni rivojlantirishning strategik ahamiyati 
asoslab berilgan.

Kalit so‘zlar: raqamli iqtisodiyot, raqamlashtirish, axborot-kommunikatsiya texnologiyalari, sun’iy intellekt, bulutli 
hisoblash, blokcheyn, FinTech, mikroiqtisodiyot, makroiqtisodiyot, YaIM, raqamli infratuzilma, elektron tijorat, innovatsiya.
Abstract. This article analyzes the role and significance of the digital economy in contemporary global economic processes. 
It highlights the stages of digital economy formation and its key technological drivers, including data digitalization, 
information and communication technology (ICT) infrastructure, artificial intelligence, cloud computing, and blockchain 
technologies. The study examines the impact of the digital economy at both micro and macro levels, particularly the 
opportunities created for small and medium-sized enterprises, export potential, and its contribution to gross domestic 
product growth.

Furthermore, issues such as the digital divide, cybersecurity, infrastructure constraints, and the shortage of skilled human 
capital are addressed. The strategic importance of developing the digital economy in the context of Uzbekistan is also 
substantiated.

Keywords: digital economy, digitalization, information and communication technologies, artificial intelligence, cloud 
computing, blockchain, fintech, microeconomics, macroeconomics, GDP, digital infrastructure, e-commerce, innovation.
Аннотация. В статье анализируются роль и значение цифровой экономики в современных глобальных 
экономических процессах. Освещены этапы формирования цифровой экономики и её ключевые технологические 
драйверы — цифровизация данных, инфраструктура информационно-коммуникационных технологий, 
искусственный интеллект, облачные вычисления и блокчейн-технологии. В исследовании рассмотрено влияние 
цифровой экономики на микро- и макроуровнях, в частности создаваемые возможности для малого и среднего 
бизнеса, экспортный потенциал и вклад в рост валового внутреннего продукта.

Также проанализированы проблемы цифрового разрыва, кибербезопасности, инфраструктурных ограничений и 
дефицита квалифицированных кадров. Обоснована стратегическая значимость развития цифровой экономики в 
условиях Узбекистана.

Ключевые слова: цифровая экономика, цифровизация, информационно-коммуникационные технологии, 
искусственный интеллект, облачные вычисления, блокчейн, финтех, микроэкономика, макроэкономика, ВВП, 
цифровая инфраструктура, электронная коммерция, инновации.

K I R I S H
Raqamli rivojlanish endilikda kelajak tasavvuri emas, balki hozirgi global o‘zgarishlarning muhim omili 

sifatida namoyon bo‘lmoqda. XXI asrda raqamli iqtisodiyot mamlakatlar uchun iqtisodiy o‘sishni tezlashtiruvchi, 
innovatsiyalarni rag‘batlantiruvchi hamda raqobat muhitini qayta shakllantiruvchi kuch sifatida shakllandi. 
Global iqtisodiy jarayonlar shuni ko‘rsatadiki, raqamli texnologiyalarni keng joriy etish nafaqat ishlab chiqarish 
va xizmat ko‘rsatish samaradorligini oshiradi, balki iqtisodiy tizimlarning barqarorligini mustahkamlashda ham 
muhim rol o‘ynaydi.

Masalan, Jahon banki tadqiqotlariga ko‘ra, raqamli iqtisodiyotning yalpi ichki mahsulotdagi (YaIM) ulushi 
yuqori bo‘lgan davlatlarda iqtisodiy o‘sish sur’atlari boshqa mamlakatlarga nisbatan sezilarli darajada tezroq 
rivojlanmoqda [1].

M A V Z U G A  O I D  A D A B I Y O T L A R  S H A R H I
Raqamli iqtisodiyot masalasi xorijiy va mahalliy olimlar tomonidan keng tadqiq etilgan. Xususan, Nirvikar 

Singh raqamli iqtisodiyotni texnologik infratuzilma va dasturiy ta’minot asosida elektron shaklda amalga 
oshiriladigan iqtisodiy faoliyat sifatida izohlaydi. Uning ta’rifida axborotni elektron saqlash, qayta ishlash va 
uzatish jarayonlari asosiy omil sifatida ko‘rsatiladi.

World Bank tadqiqotlarida raqamli iqtisodiyotning YaIM o‘sishiga ijobiy ta’siri asoslab berilgan hamda 
raqamlashtirish darajasi yuqori bo‘lgan mamlakatlarda iqtisodiy o‘sish sur’atlari tezroq ekani qayd etilgan. 
Shuningdek, McKinsey Global Institute hisobotlarida 2030-yilgacha raqamli transformatsiya global mehnat 
bozoridagi o‘zgarishlarning salmoqli qismini tashkil etishi prognoz qilingan.

Mahalliy adabiyotlarda asosan axborot-kommunikatsiya texnologiyalarini rivojlantirish, raqamli infratuzilma 
hamda axborot xavfsizligi masalalari yoritilgan. Biroq, mavjud tadqiqotlardan farqli ravishda ushbu maqolada 
raqamli iqtisodiyotning O‘zbekistonning global iqtisodiy raqobatbardoshligini oshirishdagi o‘rni mikro va makro 
darajada kompleks yondashuv asosida tahlil qilinadi.

T A D Q I Q O T  M E T O D O L O G I YA S I
Mazkur maqolani tayyorlash jarayonida bir qator ilmiy-uslubiy yondashuvlardan foydalanildi.
Birinchidan, qiyosiy-taqqoslash usuli asosida raqamli iqtisodiyot rivojlanishida yetakchi davlatlar tajribasi 

O‘zbekiston sharoiti bilan solishtirildi hamda o‘xshash va farqli jihatlar aniqlandi.
Ikkinchidan, statistik tahlil usuli qo‘llanilib, raqamli iqtisodiyotning yalpi ichki mahsulot (YaIM) o‘sishi, 

eksport salohiyati va biznes samaradorligiga ta’siri miqdoriy ko‘rsatkichlar asosida baholandi.
Uchinchidan, tizimli yondashuv orqali raqamli iqtisodiyotning mikro va makro darajadagi ta’siri o‘zaro 

bog‘liqlikda o‘rganildi, iqtisodiy jarayonlarning kompleks xususiyati tahlil qilindi.
Shuningdek, tahlil va sintez usullari yordamida mavjud muammolar — raqamli tafovut, infratuzilma 

yetishmovchiligi, malakali kadrlar ta’minotidagi cheklovlar hamda kiberxavfsizlik masalalari aniqlanib, ular 
asosida ilmiy xulosalar va amaliy tavsiyalar shakllantirildi.

T A H L I L  V A  N A T I J A L A R
Raqamli iqtisodiyotning ahamiyati shundaki, u global mehnat bozorlarini qayta shakllantirib, iqtisodiy 

integratsiyani chuqurlashtirmoqda. McKinsey Global Institute tadqiqotlariga ko‘ra, 2030-yilga borib raqamli 
iqtisodiyot global mehnat bozoridagi o‘zgarishlarning 30 foizidan ortig‘ini tashkil etishi kutilmoqda [2]. Bu jarayon 
yangi kasblarning paydo bo‘lishi hamda mavjud ish o‘rinlarining raqamli ko‘nikmalar bilan uyg‘unlashishini talab 
etadi. Shu bilan birga, raqamli iqtisodiyotda muvaffaqiyatga erishish innovatsiyalarni faol rag‘batlantirish, bilim 
iqtisodiyotini rivojlantirish va startap ekotizimini qo‘llab-quvvatlashni taqozo etadi. Masalan, AQSh va Xitoyda 
raqamli gigantlarning jadal rivojlanishi startaplar hamda innovatsion texnologiyalarni qo‘llab-quvvatlash uchun 
keng imkoniyatlar yaratilgani bilan izohlanadi.

Ushbu jarayon mintaqalar o‘rtasida tabaqalanish muammosini ham yuzaga keltirmoqda. Xalqaro 
Telekommunikatsiya Ittifoqi (ITU) ma’lumotlariga ko‘ra, dunyo aholisining qariyb 37 foizi hanuzgacha internetdan 
foydalanish imkoniyatiga ega emas [3]. Bu holat raqamli iqtisodiyotda to‘liq ishtirok etish imkoniyatlarini cheklab, 
ijtimoiy va iqtisodiy tengsizliklarni kuchaytirishi mumkin. Shu sababli, raqamli infratuzilmani rivojlantirish va 
raqamli savodxonlikni oshirish global miqyosda dolzarb vazifaga aylangan.

Shu nuqtayi nazardan, O‘zbekiston uchun raqamli iqtisodiyotni rivojlantirish nafaqat iqtisodiy o‘sishni 
ta’minlash, balki global raqobatbardoshlikni oshirishda ham strategik ahamiyat kasb etadi. Mamlakatning 
Markaziy Osiyodagi strategik joylashuvi, yosh aholisining raqamli texnologiyalarga yuqori qiziqishi va iqtisodiy 
modernizatsiya maqsadlari uni mintaqaviy raqamli markaz sifatida shakllantirish imkoniyatini yaratadi. Biroq, 

ushbu maqsadga erishish uchun keng qamrovli institutsional islohotlar, siyosiy qo‘llab-quvvatlash, malakali 
kadrlar tayyorlash va innovatsion muhitni shakllantirish zarur.

Raqamli iqtisodiyot — bu tovar va xizmatlarni ishlab chiqarish, taqsimlash va iste’mol qilish jarayonlarini 
raqamli hisoblash texnologiyalari, jumladan internet, raqamli aloqa tarmoqlari va dasturiy ta’minot vositalari 
orqali optimallashtirishga qaratilgan iqtisodiy tizimdir. So‘nggi 30 yil davomida raqamli texnologiyalar sohasida 
kuzatilayotgan uzluksiz o‘zgarishlar natijasida insonlarning turmush tarzi sezilarli darajada transformatsiyaga 
uchradi. Ushbu o‘zgarishlar nafaqat mahalliy, balki global miqyosda ham namoyon bo‘lib, ijtimoiy munosabatlar, 
xulq-atvor modellari hamda moliyaviy qarorlar qabul qilish jarayonlariga bevosita ta’sir ko‘rsatmoqda.

Raqamli iqtisodiyotga yagona universal ta’rif berish murakkab bo‘lsa-da, Nirvikar Singh quyidagi ta’rifni 
keltiradi: “Raqamli iqtisodiyot — bu texnologik infratuzilma va dasturiy ta’minotlar orqali iqtisodiy faoliyatni 
elektron shaklda amalga oshirish jarayoni bo‘lib, u axborotni elektron saqlash, qayta ishlash va uzatishga 
asoslanadi” [4].

1-rasm. Ma’lumotlarni raqamlashtirish, raqamli infratuzilmalar, ma’lumotlarni qayta ishlash va saqlash1

Raqamli iqtisodiyot uchta asosiy texnologik rivojlanish omili natijasida shakllanmoqda: ma’lumotlarning 
raqamlashtirilishi, raqamli axborot-kommunikatsiya texnologiyalari (AKT) infratuzilmasining rivojlanishi 
hamda raqamli qayta ishlash va saqlash texnologiyalarining takomillashuvi (1-rasm). So‘nggi yillarda ushbu 
yo‘nalishlarda sezilarli yutuqlarga erishildi, bu esa texnologiyalarning samaradorligini oshirib, foydalanuvchilar 
qamrovini kengaytirdi.

Ilgari ma’lumotlar — kitoblar, xatlar, hujjatlar, fotosuratlar, audio va video yozuvlar kabi an’anaviy analog 
formatlarda saqlangan. Hozirgi kunda esa ma’lumotlarning katta qismi raqamli shaklda yaratilmoqda va 
saqlanmoqda. Raqamlashtirish deganda ma’lumotlarning ikkilik sanoq tizimi, ya’ni “0” va “1” ketma-ketligi 
ko‘rinishida kodlanishi tushuniladi.

Masalan, kompyuterda saqlangan musiqa fayllari, elektron kitoblar, internet-banking hisobvaraqlari 
ma’lumotlari, elektron pochta xabarlari, onlayn filmlar va musiqalar, mobil ilovalar hamda tezkor xabar 
almashish xizmatlari raqamli ma’lumotlarga misol bo‘la oladi. Analog va raqamli ma’lumotlar o‘rtasidagi farq 
2-rasmda tasvirlangan.

2-rasm. Ma’lumotlar analogi va raqamli ma’lumotlar

1	  Muallif ishlanmasi

Bugungi kunda ko‘plab telefon aloqa xizmatlari raqamli kodlash texnologiyasiga asoslangan bo‘lib, bunda 
ovoz signali avvalo raqamli ma’lumotlarga aylantiriladi va axborot-kommunikatsiya texnologiyalari (AKT) 
tarmoqlari orqali uzatiladi. Qabul qiluvchi tomonda esa ushbu raqamli ma’lumotlar qayta analog ovoz signaliga 
transformatsiya qilinadi. Xuddi shu jarayon kabel televideniyesi va raqamli radioeshittirish xizmatlarida ham 
qo‘llanilib, ularning raqamli aloqa tarmoqlari orqali samarali uzatilishini ta’minlaydi.

Raqamli iqtisodiyotning evolyutsiyasi texnologik taraqqiyot bosqichlariga qarab bir necha yo‘nalishlarga 
ajratiladi. Jumladan, turli davrlarga mansub onlayn texnologiyalar (Web 1.0, Web 2.0, Web 3.0, Web 4.0) 
hamda Sanoat 4.0 texnologiyalari raqamli transformatsiyaning muhim tarkibiy qismlari hisoblanadi.

1990-yildan boshlab raqamli iqtisodiyot bir necha bosqichlarni bosib o‘tdi (3-rasm) [5]:
1990–2005-yillar – “Raqamli iqtisodiyotning shakllanish davri”. Ushbu bosqich ikki qismga bo‘linadi:
– 1990–2000-yillar – “Dot-com” inqirozi davri; – 2000–2005-yillar – elektron biznes va elektron tijoratning 

jadal rivojlanish bosqichi.
2005–2010-yillar – “Raqamli iqtisodiyotning o‘sish davri”. Raqamli texnologiyalarni ishlab chiqarish 

sur’atlari oshib, ular keng omma orasida tezkorlik bilan tarqaldi.
2010–2015-yillar – “Raqamli iqtisodiyotning yetuklik bosqichi”. Raqamli texnologiyalar biznes jarayonlariga 

tizimli ravishda tatbiq etila boshlandi hamda korporativ boshqaruvda muhim vositaga aylandi.
2015–2020-yillar – “Raqamli inqilob davri”. Yangi biznes modellarining shakllanishi natijasida an’anaviy 

biznes jarayonlari tubdan qayta ko‘rib chiqildi va raqamli platformalar asosida faoliyat yuritish kengaydi.
2020–2030-yillar – “Tizimli transformatsiya bosqichi”. Ushbu davrda raqamlashtirish jarayonlarini kompleks 

va tizimli transformatsiya qilish, sifat jihatidan chuqur o‘zgarishlarni ta’minlash hamda iqtisodiy tizimlarni to‘liq 
raqamli muhitga moslashtirishga e’tibor qaratilmoqda.

3-rasm. Raqamli iqtisodiyot davrlari2

An’anaviy iqtisodiyot tamoyillarida bo‘lgani kabi, raqamli iqtisodiyot sharoitida ham asosiy urg‘u ishlab 
chiqarish samaradorligini oshirish va iste’molchilar ehtiyojini maksimal darajada qondirishga qaratiladi. Biroq 
farqli jihati shundaki, raqamli iqtisodiyot muhitida tovar ayirboshlash, pul munosabatlari va kommunikatsiya 
jarayonlari raqamli shaklda amalga oshiriladi.

Raqamli platformalar, bulutli hisoblash texnologiyalari, resurslarni taqsimlashni optimallashtirish va 
samaradorlikni oshirishga yo‘naltirilgan sun’iy intellekt loyihalari korxonalar faoliyatining muhim vositasiga 
aylandi. Google, Facebook va Amazon kabi yirik kompaniyalar o‘z biznes modellarini takomillashtirish hamda 
mijozlar uchun qulaylik yaratish maqsadida raqamli platformalar yo‘nalishida doimiy tadqiqotlar olib bormoqda.

Bugungi kunda raqamli iqtisodiyotning rivojlanishi global iqtisodiy jarayonlarni tubdan o‘zgartirmoqda. Har 
bir mamlakat, har bir sektor va har bir korxona raqamli texnologiyalarni o‘z faoliyatiga integratsiya qilish orqali 
iqtisodiy ko‘rsatkichlarini yaxshilashni maqsad qilmoqda. Raqamli iqtisodiyot nafaqat yirik korporatsiyalar, balki 
kichik va o‘rta biznes subyektlari uchun ham keng imkoniyatlar yaratmoqda. Shu bilan birga, uning rivojlanishi 
milliy darajada makroiqtisodiy ko‘rsatkichlarga — yalpi ichki mahsulot (YaIM) o‘sish sur’atlariga, eksport 
salohiyatiga va raqamli infratuzilma darajasiga sezilarli ta’sir ko‘rsatmoqda.

Global rivojlanish va yetakchi davlatlar
Raqamlashtirishning global o‘sish sur’atlari yuqori bo‘lsa-da, u notekis xarakterga ega. Yetakchi davlatlar 

qatoriga Janubiy Koreya, Daniya, Buyuk Britaniya, Shvetsiya, Norvegiya, Niderlandiya va Xitoy kiradi. Mazkur 
davlatlar axborot texnologiyalari sohasida ilg‘or yechimlarni joriy etish va raqamli infratuzilmani rivojlantirishda 
yetakchi o‘rin tutadi.

Raqamli infratuzilmani rivojlantirish borasida O‘zbekiston ayrim rivojlangan davlatlardan bir necha yil ortda 
bo‘lsa-da, so‘nggi yillarda keng polosali internet qamrovi, elektron xaridlar tizimi, raqamli televideniye hamda 
davlat xizmatlarini raqamlashtirish bo‘yicha sezilarli siljishlar kuzatilmoqda.

Mikrodarajada raqamli texnologiyalar kichik va o‘rta biznes subyektlari uchun quyidagi imkoniyatlarni 
yaratadi:

2	  Muallif ishlanmasi

•	 mahsulot va xizmatlar sifatini yaxshilash;
•	 operatsion xarajatlarni kamaytirish;
•	 yangi bozorlarni egallash;
•	 mijozlar bilan samarali muloqot o‘rnatish.
Elektron tijorat platformalari kichik korxonalarga mahalliy bozor bilan cheklanib qolmasdan, global miqyosda 

faoliyat yuritish imkonini bermoqda. Raqamli marketing vositalari yordamida iste’molchilar ehtiyojlarini aniqlash, 
individual takliflar ishlab chiqish va mijozlar sodiqligini oshirish mumkin.

Raqamli mahsulotlar qatoriga quyidagilar kiradi:
•	 biznes jarayonlarini soddalashtiruvchi dasturiy yechimlar va mobil ilovalar;
•	 ma’lumotlarga asoslangan analitik xizmatlar;
•	 elektron tijorat va onlayn platformalar;
•	 moliyaviy texnologiyalar (Fintex);
•	 avtomatlashtirilgan mijozlar bilan aloqa tizimlari.
Avtomatlashtirish va Industry 4.0
Axborot-kommunikatsiya texnologiyalarining rivojlanishi avtomatlashtirish jarayonini jadallashtirdi:
•	 Robotlashtirilgan jarayonlarni avtomatlashtirish (RPA) — takrorlanuvchi vazifalarni dasturiy botlar 

orqali bajarish;
•	 Industry 4.0 — sanoat robotlari va 3D bosib chiqarish texnologiyalari;
•	 Aqlli transport tizimlari (ITS) — logistika va ta’minot zanjirini optimallashtirish.
Fintex yechimlari — mobil to‘lovlar, blokcheyn asosidagi aqlli shartnomalar va kraudfanding platformalari 

— moliyaviy vositachilik xarajatlarini kamaytirib, kichik biznes uchun kapital jalb qilish imkoniyatlarini 
kengaytirmoqda.

Makrodarajada raqamli iqtisodiyot:
•	 YaIM o‘sish sur’atlarini jadallashtiradi;
•	 eksport salohiyatini kengaytiradi;
•	 elektron savdoni rivojlantiradi;
•	 davlat byudjeti daromadlarini oshiradi.
Xususan, masofaviy xizmatlar va IT-xizmatlar eksportining ortishi davlatning valyuta tushumlarini 

ko‘paytiradi.
Shu bilan birga, ayrim cheklovchi omillar ham mavjud:
•	 dastlabki investitsiya xarajatlarining yuqoriligi;
•	 malakali kadrlar yetishmasligi;
•	 texnologik infratuzilmaning yetarli darajada rivojlanmaganligi.
Raqamli iqtisodiyot nafaqat iqtisodiy, balki ijtimoiy transformatsiyani ham ta’minlaydi:
•	 yangi ish o‘rinlari yaratiladi;
•	 raqamli savodxonlik darajasi oshadi;
•	 xizmatlardan foydalanish qulaylashadi;
•	 kundalik ehtiyojlar tez va nisbatan arzon qondiriladi.
Umuman olganda, raqamli iqtisodiyotning mikro va makro darajada tatbiq etilishi iqtisodiy samaradorlikni 

oshirish, xarajatlarni optimallashtirish va yangi rivojlanish imkoniyatlarini yaratish orqali barqaror o‘sishga 
xizmat qilmoqda.

X U L O S A  V A  T A K L I F L A R
Raqamli iqtisodiyot zamonaviy global iqtisodiy jarayonlarning ajralmas qismiga aylangan bo‘lib, 

u iqtisodiyotning deyarli barcha tarmoqlariga tizimli ta’sir ko‘rsatmoqda. Ushbu bob doirasida raqamli 
iqtisodiyotning mohiyati, rivojlanish bosqichlari, mikro va makro darajadagi ta’siri hamda biznes jarayonlarini 
transformatsiya qilish mexanizmlari kompleks tahlil qilindi.

Avvalo, raqamli iqtisodiyotning shakllanish jarayoni va evolyutsion bosqichlari o‘rganildi. Ma’lumotlarning 
raqamlashtirilishi, axborot-kommunikatsiya texnologiyalari infratuzilmasining takomillashuvi hamda sun’iy 
intellekt, bulutli hisoblash va blokcheyn kabi ilg‘or texnologiyalarning iqtisodiy jarayonlarga integratsiyalashuvi 
uning asosiy drayverlari sifatida namoyon bo‘ldi. Mazkur omillar ta’sirida iqtisodiy faoliyatning ko‘plab yo‘nalishlari 
transformatsiyalanib, yangi biznes modellar, platformaviy iqtisodiyot va raqamli ekotizimlar shakllanmoqda.

Mikroiqtisodiy darajada raqamli iqtisodiyot korxonalar, ayniqsa kichik va o‘rta biznes subyektlari uchun 
keng imkoniyatlar yaratmoqda. Raqamli texnologiyalar mahsulot va xizmatlarni global bozorlarga olib chiqish, 
operatsion xarajatlarni optimallashtirish hamda mijozlar bilan o‘zaro aloqalarni samarali boshqarish imkonini 
bermoqda. Elektron tijorat platformalari, moliyaviy texnologiyalar (FinTech) va bulutli infratuzilmaning joriy 
etilishi natijasida ilgari faqat yirik kompaniyalar foydalangan texnologik yechimlardan endilikda kichik biznes 

ham samarali foydalanmoqda. Bu esa bozor raqobatini kuchaytirish va innovatsion muhitni rivojlantirishga 
xizmat qilmoqda.

Makroiqtisodiy darajada esa raqamli iqtisodiyot mamlakatlarning iqtisodiy o‘sish sur’atlarini jadallashtirish, 
yalpi ichki mahsulot (YaIM) hajmini oshirish, eksport salohiyatini kengaytirish va innovatsion texnologiyalarni 
milliy iqtisodiyotga joriy etish imkoniyatlarini yaratmoqda. Raqamlashtirish davlat boshqaruvi samaradorligini 
oshirish, fiskal shaffoflikni kuchaytirish va iqtisodiy barqarorlikni mustahkamlashda muhim vositaga aylanmoqda. 
Shuningdek, aholi va biznes subyektlarining iqtisodiy faolligi ortib, raqamli xizmatlardan foydalanish darajasi 
kengaymoqda.

Shu bilan birga, raqamli iqtisodiyotning jadal rivojlanishi qator tizimli muammolarni ham yuzaga 
chiqarmoqda. Raqamli tafovut — texnologiyalarga kirish imkoniyatidagi nomutanosiblik — hududlar va 
ijtimoiy qatlamlar o‘rtasida farqlarni kuchaytirishi mumkin. Kiberxavfsizlik tahdidlari, ma’lumotlar maxfiyligi 
masalalari va yuqori texnologik infratuzilma yaratish bilan bog‘liq investitsiya talablari ushbu jarayonning 
muhim chaqiriqlaridan hisoblanadi. Bundan tashqari, mehnat bozori transformatsiya bosqichiga kirib, yangi 
kasblar va zamonaviy kompetensiyalarni talab etmoqda. Bu esa ta’lim tizimini modernizatsiya qilish va raqamli 
savodxonlikni oshirish zaruratini kuchaytiradi.

Xulosa sifatida ta’kidlash joizki, raqamli iqtisodiyot zamonaviy dunyo taraqqiyotining strategik omiliga 
aylangan. Uning ta’siri biznes, davlat boshqaruvi va jamiyatning barcha qatlamlarida sezilmoqda. Raqamli 
transformatsiyaning samarali amalga oshirilishi infratuzilmani modernizatsiya qilish, normativ-huquqiy bazani 
moslashtirish, inson kapitalini rivojlantirish va kiberxavfsizlikni mustahkamlash kabi kompleks choralarni talab 
etadi. Faqat tizimli va muvozanatli yondashuv orqaligina raqamli iqtisodiyotning ijobiy salohiyatidan to‘liq 
foydalanish mumkin.

